
 
 

 

      VENDIM 

 

Data e miratimit: 13 prill 2011 

 

Lënda nr. 47/09 

 

Stana PAVIQ  

 

kundër 

 

UNMIK-ut 

 

Paneli këshillëdhënës për të drejta të njeriut, në seancën e mbajtur më 13 prill 2011, në 

praninë e anëtarëve vijues: 

 

z. Marek NOWICKI, kryesues 

z. Paul LEMMENS 

znj. Christine CHINKIN 

 

Të ndihmuar nga 

znj. Anila PREMTI, ushtruese e detyrës së zyrtares ekzekutive 

 

Pasi shqyrtoi ankesën e lartpërmendur, të parashtruar në përputhje me nenin 1.2 të 

Rregullores së UNMIK-ut nr. 2006/12 për themelimin e Panelit këshillëdhënës për të 

drejta të njeriut, të datës 23 mars 2006, 

 

Pas diskutimit, duke përfshirë edhe përmes mjeteve elektronike, në përputhje me 

rregullën 13 § 2 të Rregullores së tij të punës, vendosi si në vijim:  

 

I. Procedurat para Panelit    
 

1. Ankesa është parashtruar më 3 prill 2009 dhe është regjistruar më 17 prill 2009.      

 

 



2. Më 16 qershor 2009, Paneli këshillëdhënës për të drejta të njeriut ia komunikoi 

lëndën Përfaqësuesit Special të Sekretarit të Përgjithshëm (PSSP) në mënyrë që ai 

të jepte komentet e UNMIK-ut lidhur me pranueshmërinë dhe bazueshmërinë e 

lëndës. Më 3 korrik 2009, UNMIK-u dha përgjigjen e vet.  

 

3. Më 9 dhjetor 2009, Paneli kërkoi informata të tjera nga ankuesja. 

 

4. Më 18 dhjetor 2009, Paneli kërkoi informata nga Misioni i Bashkimit Evropian 

për sundimin e ligjit në Kosovë (EULEX). EULEX-i dha përgjigjen e vet më 23 

mars 2010. 

 

5. Më 19 shtator 2010, ankuesja dha përgjigjen në letrën e Panelit, të datës 9 dhjetor 

2009. 

 

6. Më 2 nëntor 2010, Paneli ia rikomunikoi lëndën PSSP-së, në mënyrë që të merrte 

komentet e UNMIK-ut për pranueshmërinë e lëndës në dritën e komenteve shtesë, 

të dhëna nga ankuesja. Më 2 mars 2011, UNMIK-u dha përgjigjen e vet.                  

 

II. FAKTET  

 

7. Ankuesja është bashkëshortja e z. Zhivojin Paviq. Ajo deklaron se ai u zhduk më 

19 qershor 1999 së bashku me zotërinjtë G.M. dhe P.M.     

 

8. Në bazë të informatës së dhënë nga ankuesja, më 19 qershor 1999 tre personat po 

transportonin mobile nga fshati Slivovë në komunën e Prishtinës, përmes Gjilanit, 

dhe ishin duke shkuar në Serbinë qendrore. Me të arritur në fshatin Llabjan të 

komunës së Novobërdës, pretendohet se ata janë ndaluar nga disa persona të 

panjohur në uniforma të Ushtrisë Çlirimtare të Kosovës, dhe janë dërguar në 

drejtim të panjohur.         

 

9. Ankuesja thotë se zhdukjet i ka raportuar tek policia e UNMIK-ut dhe KFOR-i. 

Ajo thekson se është bërë hetimi, por familja nuk ka ndonjë informacion konkret 

lidhur me të. Më tej, ankuesja thotë se lidhur me këtë hetim pjesëtarët e policisë 

së UNMIK-ut kanë vizituar familjen disa herë. Pretendohet se ata kanë dhënë 

shpjegimin përkitazi me mungesën e përparimit në hetim, duke thënë se kjo 

ndodhte për shkak se policët ndërroheshin çdo gjashtë muaj apo një vit dhe se 

policët e ri që vinin duhej të rifillonin hetimin. Ankuesja po ashtu deklaron se sa 

herë që policët ndërroheshin asaj i duhej të përsëriste deklaratën.       

 

10. Ankuesja në mënyrë specifike përmend një ngjarje, ku përfshihej një pjesëtar i 

KFOR-it britanik, i cili pretendohet t’i ketë thënë djalit të ankueses se brenda dy 

ditësh do ta sillte personin e zhdukur në familje. Sipas ankueses, disa ditë pas 

kësaj deklarate, i njëjti pjesëtar kishte informuar ankuesen se ai duhej të kthehej 

në Mbretërinë e Bashkuar. Ai nuk kishte dhënë ndonjë shpjegim lidhur me 

premtimin e tij të mëhershëm apo për kthimin e tij të befasishëm në vendlindje. 



Ankuesja spekulon se ky pjesëtar i KFOR-it kishte zbuluar informata lidhur me 

tre personat e zhdukur, por është ndaluar që ato t’ia jep djalit të ankueses.   

 

11. Vendndodhja e z. Paviq mbetet e panjohur sot e kësaj dite.      

 

12. Më 9 dhjetor 2008, përgjegjësia e UNMIK-ut lidhur me policinë dhe drejtësinë në 

Kosovë përfundoi, dhe Misioni Evropian për Sundimin e Ligjit në Kosovë 

(EULEX) mori kontrollin e plotë operacional në fushën e sundimit të ligjit, pas 

deklaratës së kryetarit të Këshillit të Sigurimit të Kombeve të Bashkuara më 26 

nëntor 2008 (S/PRST/2008/44), ku mirëpritej angazhimi i vazhdueshëm i 

Bashkimit Evropian në Kosovë. Mes datës 9 dhjetor 2008 dhe 30 mars 2009, të 

gjitha lëndët penale që mbaheshin nga Departamenti i drejtësisë i UNMIK-ut dhe 

nga Policia e UNMIK-ut, iu dorëzuan homologëve të EULEX-it.    

 

13. Informatat e marra nga EULEX-i tregojnë se rasti mbetet i hapur në kuadër të 

Zyrë së EULEX-it për persona të zhdukur dhe mjekësi ligjore.           

       

III ANKESA  

 

14. Ankuesja ankohet për dështimin e pohuar të UNMIK-ut për të hetuar në mënyrë 

të duhur kidnapimin e bashkëshortit të saj dhe për dhimbjet e vuajtjet që 

pretendohet të jenë shkaktuar nga kjo situatë.     

 

15. Paneli mendon se mund të konsiderohet se ankuesja thirret në shkeljen e së drejtës 

në jetë të bashkëshortit të saj, të garantuar përmes nenit 2 të Konventës Evropiane 

për të Drejta të Njeriut (KEDNj) dhe në shkeljen e së drejtës së saj për të mos u 

trajtuar në mënyrë çnjerëzore dhe poshtëruese, të garantuar me nenin 3 të KEDNj-

së.     

 

 

IV. LIGJI            

 

16. Para se lënda të shqyrtohet për bazueshmërinë e saj, Paneli duhet të vendosë nëse 

duhet të pranohet lënda apo jo, duke marrë parasysh kriteret e pranueshmërisë, të 

parapara në nenin 1, 2 dhe 3 të Rregullores së UNMIK-ut nr. 2006/12 për 

themelimin e Panelit këshillëdhënës për të drejta të njeriut.  

 

17. Në komentet e tij, PSSP-ja nuk paraqet ndonjë vërejtje për pranueshmërinë e 

ankesës.  

 

18. Paneli konsideron se ankesat sipas nenit 2 të KEDNj-së ngrisin çështje serioze të 

fakteve dhe të ligjit, përcaktimi i të cilave duhet të varet nga shqyrtimi i 

bazueshmërisë. Rrjedhimisht, Paneli konkludon se këto ankesa në shikim të parë 

nuk janë të pabazuara sipas nenit 3.3 të Rregullores së UNMIK-ut nr. 2006/12. 

 



19. Paneli nuk sheh ndonjë arsye tjetër për shpalljen e kësaj pjese të ankesave si të 

papranueshme. 

 

 

PËR KËTO ARSYE, 

 

Paneli, njëzëri, 

 

SHPALL ANKESËN SI TË PRANUESHME.  

 

 

Anila PREMTI       Marek  NOWICKI 

Ushtruese e detyrës së zyrtares ekzekutive                      Kryesues 
 
 


